
Тормышның асылы турында уйламаган кеше юктыр ул. Без кем? Без ничек барлыкка килгәнбез? Ни өчен кешеләр фикерләү сәләтенә ия? Җир шары ничек барлыкка килгән? Күпме сорау. Ләкин боларның һәрберсенә дә җавап табучы кешеләр табылган. Алар җавапны каян тапкан соң? Кызыксыну, эзләнү, кыскасы,  белем аша тапканнар.  Белем алырга теләмәгән кешенең тормышы кыргый кеше тормышына охшаган: банан күрдең дә өзеп алдың − ашап бетердең, ә иртәгә нәрсә булыр − мөһим түгел. Шундый кыргый кешеләргә охшамас өчен, белем алырга омтылырга, аны үзеңә сеңдерә белергә кирәк.
Тормышта белемсез бернинди дә файдалы эшләр эшләп, максатка ирешеп булмый. Белем алмыйча, һөнәрле дә, акыллы да булып булмый. Тормышны дөрес, матур итеп төзү өчен, белем кирәк.  Белем − яктылык, тормышыбыз яхшырак һәм баерак (матди һәм бигрәк тә рухи яктан) булсын өчен, безнең яшәеш юлыбызны гел яктыртып торучы нур ул. Кешеләр борынгы заманнарда ук белем алуның кешелек язмышында тоткан олы ролен аңлаганнар. Бу урында VIII  йөз шагыйре Г. Утыз-Имәнинең шигырь юллары искә төшә:
Чын бәхетне бирә тик гыйлем генә,
Баш иярләр һәрвакыт белемлегә.
Ричард Бахның “Джонатан Ливингстон исемле акчарлак”  әсәрендә дә Джонатан үзе артыннан кешеләр ияртә башлый. Ни өчен аңа ияреп барырга телиләр соң? Чөнки ул тормышны танырга тели, авырлыкларны, ялгызлыкны җиңеп, үзе булдыра алырдай эшләрне физик һәм материаль яктан өйрәтергә тели. Ул аларга үзенең белемен җиткерә. Ә кешеләргә белем бирүче ул – укытучы. Димәк, Джонатан Ливингстон укытучы булыр өчен туган.
Чын укытучының төп бурычлары нәрсәдә?

Укыту ул укучыларга белем бирүне генә үз эченә аламы?

Укытучының төп вазифасына нәрсәләр керә?

Бу сораулар Р.Бахның әсәрен укып чыкканнан соң барлыкка килде.  Әсәрне уку барышында төрле фәлсәфи фикерләргә юлыгасың. Миңа баштан әсәрнең төп фикере Джонатан исемле акчарлакның тормышы, аның тырышлыгы аша кешеләргә ирекле була алулары, теләгән максатларына ирешә алуларына ышандыру дип уйлый башлаган идем. Ә укып бетергәч, фикерем үзгәрде. Чынлыкта исә монда Джонатан исемле акчарлакның тормышта алган белемнәрен башкалар белән дә бүлешәсе килүе турында. Ә белемнәрне ул күп авырлыклар, тырышлыклар, еллар аша туплый килә. Үзенең юлында Салливэн исемле акчарлакны очратып, үз белемен арттыра алу бәхетенә ирешә. Бу очрашу  аңа  эчке дөньяны тоемларга, күңелне тоярга,  ярату хисенең мәгънәсенә төшенш алу мөмкинлеге бирә. Бу аның чын-чынлап алган белемнәрен башкаларга да җиткерә алу вакыты җитте дигәнне аңларга ярдәм итә. Шул рәвешчә, ул, үзе кебек иреклеккә омтылучы, белемгә сусаучы укучыларын табып, аңа тормыш тарафыннан бирелгән вазифаны үти башлый. Джонатан үз укучыларын яхшы итеп очарга гына өйрәтми, аларны  фикерләргә өйрәтә. Шул ук вакытта укучыларында ярату хисен ачып, үстереп җибәрә. Чыннан да, укытучы китапта булган белемнәрне генә биреп түгел, ә бала күңеленә якын булган хисләрне дә исәпкә алырга тиеш. Хәзерге вакытта, җәмгыятебездә балаларның психологиясе башка, тормыш та элекке вакыт белән чагыштырганда бик нык аерыла. Балалар бездән аларның үзләрен аңлауларын тели. Әгәр дә укытучылар укучыларының күзләрендә яктылык, тормышка карата булган кызыксыну хисләрен тоя һәм күрә беләләр икән, алар киләчәк буынга бирергә теләгән белемнәрне аларга тиешенчә җиткерә алачаклар. Үз чиратында укучылар да аларны аңлауларын, аларга карата хәзерге дөнья күзлеге белән карауларын тойсалар, белем бирү һәм алу этабында бернинди авырлыклар да булмаячак. 
